
MINUTI

IĊ-CHAIRPERSON (Onor. Katya De Giovanni): Hawn korrezzjonijiet għall-Minuti? L-Onor. Graziella Galea.

ONOR. GRAZIELLA GALEA: Sinjura President, kellna nagħmlu laqgħa konġunta mal-Kumitat tas-Saħħa.  

IĊ-CHAIRPERSON: Forsi nistgħu nniżżluha fil-Minuti.  

Il-Minuti tal-Laqgħa Nru 34 li saret fil-11 ta’ Novembru 2024 kienu approvati.

APPROVAZZJONI TA’ MEMBRU SOSTITUT FI ĦDAN IL-GUARDIANSHIP BOARD

IĊ-CHAIRPERSON: Insejjaħ lill-Ministru Julia Farrugia sabiex, jekk jogħġobha, tagħtina ftit informazzjoni dwar il-persuna li ntagħżlet għal din il-kariga.  

ONOR. JULIA FARRUGIA (Ministru għall-Inklużjoni u l-Volontarjat): Sinjura President, prattikament qed inħarsu lejn żewġ nomini; waħda minnhom hija fuq persuna li tkun appuntata direttament mill-Ministru imma xorta ħassejt li għandi nagħtikom l-isfond ta’ din il-persuna. Qiegħda nipproponi lil Bernice Sciberras li hija Acting Registrar. Is-Sinjura Sciberras diġà taħdem f’dan il-Guardianship Board u fil-perjodu li r-Registrar, Dr Marika Enriquez, kienet bil-maternity leave, inħatret is-Sinjura Sciberras bħala Acting Registrar. U allura okkupat kariga simili. Għaldaqstant il-flow tax-xogħol baqa’ għaddej b’mod normali u nemmen li b’dak il-background u l-esperjenza li kisbet tul din l-aħħar sena se tkun an added value għall-istess Guardianship Board. 

Il-persuna li dwarha se nkunu qegħdin niddiskutu llejla huwa Dr Paul Cachia. Diġà għaddejtilkom is-CV tiegħu. L-esperjenza professjonali tiegħu ġejja minn sfond legali. Kien u għadu Chairperson tal-Malta Arbitration Centre. Huwa visiting lecturer fuq is-Civil Law fid-Dipartiment tal-Liġi Ċivili fi ħdan l-Università ta’ Malta. U kif għedtilkom l-isfond tiegħu huwa mill-professjoni legali. Nemmen li dan l-isfond jista’ jagħti saħħa lil dan il-bord, li mhuwiex bord kwalunkwe. Jiġifieri dan huwa bord li qiegħed hemmhekk biex jara li verament issir ġustizzja meta tingħata guardianship lil xi ħadd. Dan mhuwiex bord kwalunkwe. Irridu naraw li jekk xi ħadd se jinħatar bħala gwardjan ta’ persuna b’diżabilità, u allura se jmexxi l-akbar deċiżjonijiet fil-ħajja ta’ dik il-persuna, fosthom l-amministrazzjoni tal-flus u tal-beni tagħha, irridu nkunu bħal seqer fuq dawn il-każijiet ħalli naraw li mhux kollox jibqa’ għaddej. 

Ħafna minnkom forsi missejtu ma’ dawn il-każijiet, għalkemm ma jkunx hawn eluf minnhom, imma xorta waħda kull sena jkollna ‘l fuq minn 100 każ. Allura rridu verament naraw li l-persuni li għandna quddiemna, u li qed jippreżentaw ruħhom biex ikunu kustodji tal-persuni b’diżabilità li ħafna drabi ma jkunux kapaċi jiddeċiedu għalihom infushom ... Allura huwa fl-interess tagħna bħala pajjiż li naraw li dik il-persuna li se nappuntaw tkun verament gwardjan, għassies, tal-affarijiet kollha u tad-deċiżjonijiet li tieħu fil-kors tal-ħajja ta’ dik il-persuna. Aħna rridu naraw li dejjem ikun hemm rettezza u korrettezza. 

Huwa bord li jidħol f’ħafna dettall u – ħa nagħti daqsxejn kuntest forsi għal min qiegħed isegwina mid-dar - ħafna drabi jgħidulna kemm qed nitolbuhom informazzjoni. Nemmen li rridu nibqgħu nagħmlu dan it-tip ta’ għarbiel għax fl-aħħar mill-aħħar jekk inti kellek sitwazzjoni ta’ xi ħadd li għandu tant eluf imfaddlin fil-kont tiegħu u f’daqqa waħda l-kont tbattal, irridu naraw għalxiex ġara hekk. U allura hemm sistema in place li tieħu rendikont tal-expenditure tal-individwu kif ukoll il-bżonnijiet tiegħu. Jista’ ikollok sitwazzjoni fejn l-individwu jkollu bżonn jixtri numru ta’ affarijiet, fosthom nappies, mediċini u affarijiet oħra speċjalizzati. U allura jkun hemm l-obbligu li min qiegħed iservi ta’ gwardjan iżomm kopja tal-irċevuti biex aħna jkollna track record u trasparenza. 

Fil-verità jarawna koroh imma nemmen li rridu nimxu dejjem b’fairness u b’rispett lejn il-persuna b’diżabilità. L-interess tagħna hu li l-persuna b’diżabilità dejjem naraw li ħadd ma jigdimha u ħadd ma jiżvantaġġjaha jew jirkeb fuq is-sitwazzjoni vulnerabbli tagħha. 

IĊ-CHAIRPERSON: Grazzi Ministru. Hawn mistoqsijiet? L-Onor. Graziella Galea.

ONOR. GRAZIELLA GALEA: Qiegħda nifhem li din il-persuna se tkun qiegħda tissostitwixxi persuna oħra. Jekk hu possibbli tista’ tispjegalna ftit x’inhi r-raġuni ta’ din is-sostituzzjoni, forsi spiċċalha ż-żmien jew ma riditx tkompli fil-kariga tagħha.  

IĊ-CHAIRPERSON: Il-Ministru Julia Farrugia.

ONOR. JULIA FARRUGIA: Minn żmien għal żmien ikollna riżenji marbutin ma’ affarijiet personali jew mal-karriera. Riċentement kellna każ li minħabba l-karriera ġdida tagħha ma kienx possibbli li tkompli f’din il-kariga u allura xtaqna nsibu persuna idonea sabiex tidħol għal dak l-irwol. Li jkun hemm xi ħadd li għandu background legali f’dan il-kuntest nemmen li kienet se ssib dak il-bilanċ meħtieġ għax fl-aħħar mill-aħħar fil-ħajja politika tagħna niltaqgħu lkoll kemm aħna ma’ nies li jgħidulna li jixtiequ jservu fuq xi bord imma hemm ċerti bordijiet li n-nies fihom iridu jkunu tekniċi. U naħseb irridu nibqgħu nimxu f’dik id-direzzjoni hawnhekk. 

IĊ-CHAIRPERSON: L-Onor. Albert Buttigieg.

ONOR. ALBERT BUTTIGIEG: Nixtieq nagħmel mistoqsija ta’ kjarifikazzjoni. Dan huwa bord għall-persuni bi bżonnijiet speċjali jew jgħodd ukoll għal dawk li għandhom id-dimensja u anzjani u allura għandek lil uliedhom jew membri oħra tal-familja li jieħdu ħsieb l-interessi tagħhom?

IĊ-CHAIRPERSON: Il-Ministru Julia Farrugia.

ONOR. JULIA FARRUGIA: Dan jiġbor fih il-kwestjoni tal-kustodja irrispettivament jekk għadhomx żgħażagħ, persuni li għandhom diżablità, persuni with an acquired disability jew inkella anzjani. Onor. Buttigieg inti semmejt id-dementia u dik hija an acquired disability through ageing. Jiġifieri qed immissu mal-istess vulnerabilità f’perjodu differenti tal-ħajja. Riċentement kellna każ ta’ xi ħadd bid-dementia li għandu inqas minn 45 sena! Mhumiex in-normalità dawn il-każijiet imma huma l-eċċezzjonijiet. Imma xorta waħda rridu naraw li jkun hemm iċ-checks and balances kif suppost biex verament nipproteġu lil kull persuna li għandha bżonn din it-tip ta’ għajnuna fil-ħajja tagħha. 

IĊ-CHAIRPERSON: Grazzi, Ministru. Nistgħu ngħaddu għall-approvazzjoni ta’ din il-persuna nominata. Hawn qbil? (Onor. Membri: Iva) Mela l-Membri preżenti qegħdin jaqblu u allura qegħdin napprovaw lil Dr Paul Cachia bħala membru sostitut fi ħdan il-Guardianship Board.


AFFARIJIET OĦRA

IĊ-CHAIRPERSON: Ma nafx jekk il-Membri għandhomx xi ħaġa oħra xi jressqu quddiem il-Kumitat. 

L-Onor. Albert Buttigieg.

ONOR. ALBERT BUTTIGIEG: Kien hemm xi issues oħra fuq id-diskussjoni li kellna dwar ir-rifuġjati, fuq dawk li ġejjin mill-komunità Etjopjana, u li jekk mhux sejjer żball kellha titla’ għad-diskussjoni quddiem dan il-Kumitat.   

IĊ-CHAIRPERSON: Kif diġà għedt anke fil-laqgħa preċedenti rridu nimxu mal-lista li għandna. 
ONOR. ALBERT BUTTIGIEG: Sur President, tista’ jekk jogħġbok tagħtina update ta’ din il-lista?

IĊ-CHAIRPERSON: Se nitlob lis-Segretarju ta’ dan il-Kumitat sabiex jipprovdilna update tal-lista permezz ta’ email. Naf li kellna diversi persuni jew entitajiet li għandhom jidhru quddiem il-Kumitat. Hawn iktar kummenti? (Onor. Membri: Le) Nirringrazzja lill-Membri kollha li kienu preżenti għal din il-laqgħa tal-lum. Il-laqgħa hija konkluża. Grazzi.

Fil-5.06 p.m. il‑Kumitat aġġorna għal data li kellha tiġi komunikata aktar tard.

